                            СИНДИКАЛЕН ФОНД

                         КАКО И ШТО ДОБИВАТЕ?
Основи за помош: 
· боледување поради болест

· боледување поради повреди на работа и професионална болест

· смрт на работник или пензионер

· смрт на членови на потесно семејство

· потешки последици од елементарни непогоди

· лекување од потешка болест во странство

· лекување од потешка болест во земјава

· доделување награди и признанија

Од основањето на Синдикалниот фонд во 1991 година до сега позитивно се решени над 3.000 барања и притоа е доделена еднократна парична помош во износ од над 300.000 евра.
П Р А В И Л Н И К

за доделување парична помош од  синдикалниот фонд

 за здравство, фармација и социјална заштита на РМ

I. ОПШТИ  ОДРЕДБИ

Член 1


Во овој Правилник се уредува начинот на издвојувањето и изворите на средства, корисници на синдикалниот фонд за здравство, фармација и социјална заштита на РМ (во понатамошниот текст Фонд), основите за користење на средства од Фондот, постапката за остварување на правата и друго.

Член 2


Синдикалниот фонд има својство на правно лице.

II. ИЗВОРИ НА СРЕДСТВА

Член 3


Фондот се формира од следните извори:


- синдикална членарина од бруто платите на вработените членови на Самостојниот синдикат;


- доброволни прилози и подароци;


- други извори.

Член 4


Финансирањето на Синдикалниот фонд  од членарината на вработените членови е согласно статутарните оперделби за начинот на финансирање на функциите на Самостојниот синдикат за здравство, фармација и социјална заштита на РМ. Средствата во соодветен процент ги пресметуваат и уплатуваат финансиските служби во установите на жиро с-ка 300-0000008931-15 Синдикален фонд за здравство, фармација и социјална заштита на РМ.

Член 5


Во Фондот можат да уплатуваат средства правни и физички лица во неограничен износ и по разни основи.

Член 6


Средствата во фондот кои нема да се доделат во тековната година, се кумулираат и остануваат во Фондот за наредната година.

III. КОРИСНИЦИ НА ФОНДОТ

Член 7


Корисници на средствата од Фондот, се членовите на Самостојниот синдикат кои уплатуваат во Фондот и тоа:


- вработените во установите од здравството, фармацијата и социјалната заштита и членовите на нивните семејства;


- пензионираните членови во овие дејности најмногу 1 година од денот на пензионирањето.

Член 8


Членови на семејството во смисла на претходниот член се сметаат: брачен другар доколку е невработен и деца до 26 годишна возраст. За децата над 18 години се доставува потврда дека се студенти или невработени и живеат во заедничко семејство со родителот -  член на Самостојниот синдикат.

IV. ОСНОВИ ЗА КОРИСТЕЊЕ НА СРЕДСТВАТА ОД ФОНДОТ

Член 9


Членовите на Самостојниот синдикат согласно Статутот на Самостојниот синдикат, стекнуваат право на користење на средствата од Фондот во вид на помош или надоместок по следните основи:


- право на парична помош за боледување;


- право на паричен надоместок за трајна и делумна неспособност за работа;


- право на парична помош за смрт на работник или пензионер;


- право на парична помош за смрт на членови на потесно семејство;


- право на парична помош за потешки последици од елементарни непогоди;

- парична помош во случај на лекување на потешка болест во странство;


- парична помош во случај на лекување на потешка болест во земјата;

· доделување на награди и признанија.


Основица за пресметка на паричната помош е 60% од просечната нето плата исплатена по работник во РМ,во претходните 3 месеци, последен податок согласно Државниот завод за статистика (во натамошниот текст-основица).


Овој податок се користи при пресметка на сите видови помош, освен во случај на лекување на потешка болест во странство.

1. Право на парична помош за боледување

Член 10


Право на парична помош по основ на непрекинато боледување се стекнува во следните случаи:


- кога повеќе од 21 календарски ден, работникот ќе биде спречен да работи, заради настаната несреќа на работа или професионално заболување;


- кога повеќе од 30 календарски денови, работникот ќе биде спречен да работи заради болест или несреќа вон работа.

Член 11


Во случај кога повеќе од 21 календарски денови, работникот ќе биде спречен да работи,  поради настаната несреќа на работа или професионално заболување, парична помош се доделува во зависност од должината на боледувањето и тоа:


- од 21 - 60 дена

 25%


- од 61 - 90 дена 

50%


- од 91 - 120 дена

75%


- над 121 ден        
          100%


Паричната помош се доделува во зависност од должината на боледувањето во соодветен % од основицата.


Исплатата се врши еднократно исклучиво по заклучување на боледувањето, а се докажува со пријава за несреќа на работа и соодветна медицинска документација за професионално заболување. Документите  се доставуваат најдоцна 60 дена по завршување на боледувањето.

Член 12


Во случај кога повеќе од 30 календарски денови, работникот заради болест или несреќа вон работа ќе биде спречен да работи, парична помош се доделува во зависност од должината на боледувањето и тоа:


- од 30 - 90 дена 

25%


- од 91 - 180 дена 

50%


- од 181 - 270 дена 
75%


- над 270 дена                 100%


Паричната помош се доделува во зависност од должината на боледувањето во соодветен % од основицата.


Исплатата се врши еднократно исклучиво  по заклучување на боледувањето, а се докажува со листа за боледување и друга  медицинска документација.

Документите  се доставуваат најдоцна 60 дена по завршување на боледувањето.

2. Право на паричен надоместок за трајна и делумна 

    неспособност за работа

Член 13


Ако работникот поради несреќа на работа или професионално заболување остане трајно неспособен за работа, има право на паричен надоместок  од  100% од основицата. 


Исплатата се врши еднократно,  а се докажува со соодветна документација за трајна,  неспособност за работа во рок од 6 месеци по добивање на Решението од Фондот за пензиско и инвалидско осигурување.

3. Право на парична помош за смрт на работник или пензионер

Член 14


Семејството на починат работник или пензионер има право на еднократна парична помош и тоа:


- за смрт на работник од несреќа при работа 100% од  основицата.


- за смрт на работник од болест или несреќа вон од работа 100% од основицата.


- за смрт на пензионер 50% од  основицата.


Документите се доставуваат најдоцна 6 месеци по настанување на случајот.

4. Право на парична помош за смрт 

    на членови на потесно семејство

Член 15


Членот на Самостојниот синдикат за здравство, фармација и социјална заштита на РМ има право на еднократна парична помош и тоа:


- за смрт на дете, а во врска со член 8 од Правилникот 100% од основицата.


- за смрт на брачен другар доколку бил невработен 50% од основицата.


Документите се доставуваат најдоцна 6 месеци по настанување на случајот.

5. Право на парична помош за потешки последици 

   од елементарни непогоди

Член 16


При елементарни непогоди (поплава, земјотрес, пожар и др.) кога работникот ќе претрпи потешки последици исклучиво во домот каде што живее, има право на парична помош во зависност од висината на претрпената штета, а најмногу  200% од основицата.


При доделувањето на помош, Комисијата може да побара и други документи кои ќе помогнат во утврдување на висината на помошта, а се доставуваат најдоцна 6 месеци по елементарната непогода.

Член 17


Паричната помош по основ на елементарна непогода се доделува врз основа на документација за претрпена штета и условена е од преходно доделена помош во установата во која работи работникот .

6. Парична помош во случај на лекување од

    потешка  болест во странство

Член 18


Корисниците на средствата од Фондот имаат право на парична помош во случај на лекување од потешка болест во странство.

Критериуми

Член 19


Основен критериум за доделување на парична помош по основ на лекување од потешка болест е доказ медицинска документација за неспорна заболеност (Решение од  Фондот за здравствено осигурување - Скопје, а по предлог, односно медицински заклучок на стручниот конзилиум на соодветната клиника каде барателот се лекувал) и временска дистанца, односно итноста на лекувањето.

Износ на помош

Член 20


Паричната помош ќе се доделува во зависност од средствата со кои располага Фондот, бројот на барањата и по правило е еднократна.

Член 21


За лекување паричната помош ќе се одобрува процентуално во зависност од висината на разликата на пресметката за лекување, односно фактура за лекување и сумата што ја признава Фондот за здравствено осигурување и тоа:


а) за членови на Самостојниот синдикат и нивни деца во врска со член 8 од Правилникот  висината  на помошта изнесува:


- до 1000 евра 

15%


- од 1000 - 2000  евра
20%


- над 2000 евра

25%


а паричната помош да не е повисока од 1000 евра.


б) за брачен другар кој е невработен на членот на Самостојниот синдикат, помошта изнесува:

       
- до 1000 евра 

10%


- од 1000 - 2000  евра
15%


- над 2000 евра

20%

 
а паричната помош да не е повисока од  500 евра.

Член 22


Корисниците на средствата од Фондот кои се лекуваат во странство по свое барање и на сопствен трошок во правото на определување на паричната помош се изедначуваат со корисниците за кои фондот за здравствено осигурување им признава дел од трошоците за лекувањето.

Член 23


Пресметките во евра се вршат по официјалниот банкарски курс. Барателот на помошта покрај медицинската документација  треба да достави пресметка од Центарот во кој ќе се лекува. Барањето за помош се доставува во текот на календарската година кога е извршено лекувањето.

Член 24


По исклучок Комисијата може да додели еднократна парична помош за лекување во странство, надвор од условите утврдени во член 19 од овој Правилник.

7. Парична помош во случај на лекување од 

    потешка  болест во земјата

Член 25


Корисниците од средствата на Фондот имаат право на парична помош во случај на лекување од потешка болест во земјата, за сите малигни болести и болести кои доведуваат до траен инвалидитет.

Член 26


Основен критериум за доделување парична помош по овој основ е доказ медицинска документација за неспорна заболеност.

Член 27


Паричната помош се одредува во висина од 25%, 50% и 100% од  основицата и по правило е еднократна во текот на една календарска година.

8. Доделување на награди и признанија

8.1. Награди

Член 28


Од средствата од Фондот еднаш годишно ќе се доделуваат награди за постигнати значајни резултати и придонеси во дејностите и тоа:


- една награда за вработен со високо образование;


- една награда за вработен со средно образование;


Наградените треба да се членови на Самостојниот синдикат и да издвојуваат членарина  во Фондот најмалку 3 години.

Член 29


Наградата ќе се доделува во вид на плакета. Со плакетата на наградениот ќе му се додели парична награда. Висината на паричната награда ја утврдува Советот на Самостојниот синдикат.


Изгледот на плакетата, односно дизајнот, квалитетот и техничката изработка ќе биде соодветен на значењето на наградата.


Во плакетата задолжително е содржан називот на Самостојниот синдикат и симболот.

Член 30


Наградата се доделува секоја година, а се врачува на седница на Совет.


Наградите ги врачува претседателот на Самостојниот синдикат.

8.2.Услови и критериуми

Член 31


Наградата се доделува за постигнати значајни резултати и придонеси во областа на здравството, фармацијата и социјалната заштита.


Предложените кандидати за награда треба да се активни и докажани членови на Самостојниот синдикат.


Наградата на еден вработен може да биде доделена само еднаш во животот.

8.3. Постапка за предлагање и доделување

Член 32


Право на предлагање за награда имаат сите синдикални организации во здравството, фармацијата и социјалната заштита.

Член  33


Предлозите писмено образложени се доставуваат до Комисијата за доделување на награди и признанија (во понатамошниот текст Комисија). Комисијата е составена од претседател и два члена и истата ја именува Советот.


Поради реална процена, при доделување на наградите Комисијата може да направи дополнителни консултации.

Член  34


Конечна одлука за доделување на наградата донесува Советот на Самостојниот синдикат.

Член 35


Комисијата еднаш годишно доделува плакета за најдобра синдикална организација во здравството, фармацијата и социјалната заштита.

8.4. Признанија

Член 36


Признанијата се доделуваат на членовите на Самостојниот синдикат кои се активни и кои се истакнале во работата на синдикатот, како и на поединци, институции и организации кои придонеле во развој и остварување на задачите на Самостојниот синдикат.

Член 37


Самостојниот синдикат со одлука на Совет може да востанови и други награди и признанија.

V. ПОСТАПКА ЗА ОСТВАРУВАЊЕ НА ПРАВАТА

Член 38


Секој  член на Самостојниот синдикат кој редовно уплатува синдикална членарина најмалку 6 месеци,  има право да поднесе барање за остварување на некое право утврдено со овој Правилник.


Кон молбата доставена преку синдикалната организација задолжително се поднесува целокупната документација и документите кои дополнително ќе бидат побарани. По барањето одлучува Комисијата на синдикалниот фонд.

Секој член има право да добие еднократна парична помош само еднаш во текот на годината, освен по основ на смрт.


Барањата доставени од синдикалните организации кои не ја почитуваат одлуката за финансирање на Самостојниот синдикат и Синдикалниот фонд нема да бидат разгледувани од Комисијата на синдикалниот фонд.

Член 40


Во случај кога исто лице доставува две барања по различни основи, истите меѓусебно се исклучуваат и се доделува еднократна парична помош согласно Правилникот за синдикален фонд, а по основ кој е поповолен за барателот.

VI. ПРЕОДНИ И ЗАВРШНИ ОДРЕДБИ

Член 41


Стручните и административно - техничките работи за Фондот ги води Стручната служба на Самостојниот синдикат.


За непречено и навремено извршување на задачите на Комисијата за синдикален фонд се набавуваат основни средства, а Одлуката за набавки ја донесува Советот на Самостојниот синдикат за здравство, фармација и социјална заштита на РМ.

Член 42


Овој Правилник го донесува Конгресот на Самостојниот синдикат.

Член 43


Измени и дополнувања на овој Правилник се вршат со Одлука на Советот на Самостојниот синдикат, а по предлог на Комисијата за синдикален фонд.

Член  44


Правилникот влегува во сила од денот на неговото донесување.


Со влегување во сила на овој Правилник престанува да важи Правилникот за синдикален фонд од 2010  година.

                                                                                       Претседател,

                                                                           Д-р Љубиша Каранфиловски

